
PREDGOVOR
U današnjem svijetu obrazovanja, razvoj karaktera pojedinaca postao je jedno od najva-

žnijih pitanja. Pokretanje razvoja karaktera već u predškolskom periodu igra ključnu ulogu u 
osiguravanju da pojedinci odrastaju s razvijenim društvenim i moralnim vrijednostima. Ovaj 
studij ima za cilj istražiti obrazovne sisteme predškolskog odgoja u zemljama Balkana i Turskoj 
s etnopedagoškog aspekta.

Razvoj karaktera predstavlja proces koji podržava lični i društveni razvoj pojedinca, s 
ciljem usvajanja moralnih vrijednosti i društvenih normi. Efikasnost ovog procesa odražava 
se kroz značaj koji obrazovni radnici, roditelji i društvo u cjelini pridaju ovoj temi. Zemlje 
Balkana i Turska, sa svojim bogatim kulturnim naslijeđem i historijskom povezanošću, pos-
jeduju raznovrsna i vrijedna iskustva u oblasti razvoja karaktera. Analiza ovih iskustava iz 
etnopedagoške perspektive može pružiti značajan doprinos kako teorijskim, tako i praktičnim 
istraživanjima vezanim za razvoj karaktera.

Etnopedagogija je obrazovni pristup koji uzima u obzir kulturne, društvene i historijske 
kontekste obrazovnih procesa, s ciljem da pojedinci upoznaju i razvijaju vlastiti kulturni iden-
titet i vrijednosti. Razvoj karaktera, s druge strane, odnosi se na proces u kojem pojedinci u 
okviru svoje kulturne sredine uče i internalizuju moralne vrijednosti. U regijama poput zemalja 
Balkana i Turske, koje posjeduju kulturnu raznolikost i bogatu historiju, etnopedagoški pristupi 
imaju veliki potencijal za povećanje efikasnosti razvoja karaktera.

Ova knjiga govori o programima i metodama razvoja karaktera koji se primjenjuju u 
predškolskim obrazovnim ustanovama u zemljama Balkana i Turskoj iz etnopedagoške per-
spektive. Naš rad ima za cilj da analizira obrazovne politike, nastavne planove i programe te 
prakse u različitim zemljama na komparativan način, te da u tom procesu ukaže na refleksije 
etnopedagoških elemenata. Istovremeno, razmatra se i utjecaj razvoja karaktera na individu-
alni i društveni razvoj djece. U knjizi se najprije razmatra pojam i pristup etnopedagogije kao 
naučne discipline, zatim se prostor balkana analizira s etnopedagoškog aspekta, nakon čega se 
razmatra odgoj djece u etnopedagoškom kontekstu i njegova povezanost s razvojem karaktera 
u predškolskom periodu. Potom se pojedinačno obrađuju prethodno analizirane zemlje, a na 
kraju se pristupa međusobnim komparativnim analizama.

Nadamo se da će ova knjiga biti vrijedan izvor za odgajatelje, akademike, one koji donose 
odluke i roditelje. Također, želimo da naš rad doprinese unapređenju razvoja karaktera u zeml-
jama Balkana i Turskoj, kao i povećanju svijesti o značaju ove oblasti.

Na kraju, želimo izraziti zahvalnost svima koji su doprinijeli izradi ove knjige, a posebno 
dr. Naciye Kaya, koja je tokom procesa doktorskog istraživanja, u stalnoj interakciji sa zeml-
jama obuhvaćenim istraživanjem, neumorno radila danonoćno kako bi, s jedne strane, ispunila 
očevu oporuku, a s druge strane dala naučni i društveni doprinos analiziranim zemljama; Prof. 
dr. Erdalu Bayu, koji je uložio izuzetne napore u oblikovanje osnovne strukture rada u sva-
koj njegovoj fazi; te Prof. dr. Asuman Sedi Saracaloğlu, Prof. Dr. Nadiru Çeliközu, prof. dr. 
Neslihan Saltalı, Prof. dr. Osmanu Muratu Ünalıru i Doc. dr. Ahmetu Muratu Ellezu. Također 
zahvaljujemo udruženjima Rumeli Balkana, posebno organizaciji Sancak Rumeli, Centru za 
strateška istraživanja Rumeli Balkan i Centru za balkanska strateška istraživanja, Turskoj fon-
daciji “Maarif”, Platformi omladine balkana, kao i svim edukatorima i učesnicima koji su dali 
svoj doprinos. Vjerujem da će naši zajednički napori imati značajnu ulogu u pripremi budućih 
generacija za bolji, pravedniji i etičniji svijet.

Prof. Dr. Yavuz Erişen

Čovjek se od samog postanka svijeta suočava s brojnim problemima, kako 
na individualnom, tako i na društvenom planu. Kao rezultat nastojanja da se ti 
problemi riješe, razvile su se različite naučne discipline. Jedna od tih disciplina, 
etnopedagogija, nastala je s ciljem da objasni i ponudi rješenja za moguće poteškoće 
u prenošenju zajedničkih obilježja društva, kulturnih vrijednosti, normi i pravila 
s generacije na generaciju. Termin „etnopedagogija“ nastao je spajanjem riječi 
„etnos“, koja znači „narod“ ili „nacija“, i riječi „pedagogija“, koja označava odgoj 
i obrazovanje djece. Ovaj termin je prvi put upotrijebio naučnik G. N. Volkov 
nakon svojih istraživanja provedenih između 1960. i 1970. godine (Hamzaj, 
2017). Volkov (1999) etnopedagogiju definiše kao nauku koja proučava odgojna 
iskustva naroda, pri čemu ta iskustva opisuje kao „prirodna“, „svakodnevna“, 
„neformalna“, „tradicionalna“, „vanškolska“ i „uobičajena“ (Akt. Tufefčić, 2009). 
Etnopedagogija se također definiše kao „naučna disciplina koja istražuje sadržaj 
i metode tradicionalno zasnovanih načina odgoja djece, koje društvo primjenjuje 
kako bi prenijelo kulturne kodove naslijeđene iz prošlosti na nove generacije“ (Çınar, 
2020). Polazeći od ovih definicija, može se reći da je etnopedagogija nauka koja 
proučava i sistematizira pedagoške pojave iz života naroda, omogućavajući njihovo 
očuvanje i prenošenje do savremenog doba (Hamzaj, 2017). Ruski naučnik K. 
D. Ušinski ukazuje na pedagoške pojave u narodnom životu, naglašavajući da 
te pojave u životu pojedinaca oblikuju jedinstven odgojni sistem (Akt. Volkov, 
1999). Ovi individualno formirani sistemi, kada se objedine, čine narodnu 
pedagogiju, koja je u stalnoj interakciji s pedagoškom naukom (Volkov, 1999). 
Etnopedagogija proučava ovaj proces interakcije, prikupljajući i sistematizirajući 
informacije o načinu života porodice i društva, običajima i tradicijama, filozofiji, 
etici, pedagoškim idejama i stavovima, kao i o svim elementima s pedagoškim 
potencijalom koji utiču na historijski i kulturni razvoj, uključujući religijska učenja, 
bajke, kazivanja, pjesme, zagonetke, poslovice, igre i igračke (Volkov, 1999).

Područja proučavanja etnopedagogije obuhvataju: osnovne pedagoške 
pojmove, brigu o djeci i njihov odgoj, faktore koji utiču na odgoj djece, metode 
odgoja, faktore koji utiču na obrazovanje, odgojno-obrazovna sredstva, 
organizaciju obrazovanja te funkcije obrazovanja (Volkov, 1999).

